
REPUBLIKA E SHQIPËRISË

GJYKATA E LARTË

KOLEGJI ADMINISTRATIV

Nr. 31003-00056-00-2022 i Regjistrit Themeltar
Nr. 00 – 2022 – 434    i Vendimit

VENDIM

NË EMËR TË REPUBLIKËS
Kolegji Administrativ i Gjykatës së Lartë, me trup gjykues të përbërë nga:

    Sokol SADUSHI 
   - Kryesues

   Asim VOKSHI
  - Anëtar


Sokol BINAJ
  - Anëtar

sot më datë 17.02.2022, mori në shqyrtim në dhomë këshillimi çështjen administrative nr. 56/2022, që u përket palëve:

PADITËS:


Dhimitraq Ziu





Mihallaq Ziu

I PADITUR:


Agjencia Shtetërore e Kadastrës Drejtoria Vendore Korçë

OBJEKTI:
Ndryshimin e vendimit nr. 50 datë 27.04.2021 të ASHK, Drejtoria Vendore Korçë “Për miratimin e kërkesës për kalimin në pronësi të oborrit në përdorim, si dhe objektit pa titull pronësie” (njohur ankuesve me datë 24.05.2021)


Detyrimin e ASHK-së të regjistrojë në bashkëpronësi të poseduesve Dhimitraq Ziu dhe Mihallaq Ziu dhe bashkëshorteve të tyre respektive pronën e identifikuar si pasuria nr. 3/1100, ZK. 8561, aktualisht në pronësi të shtetit e përbërë nga:

· Trualli nën objektin me sipërfaqje 93.2 m2, në raportet sipas pjesëmarrjes së tyre në sipërfaqjen ndërtimore, me nga ½ pjesë për Dhimitraq Ziu dhe Afërdita Ziu, së bashku  dhe ½ pjesë për Mihallaq Ziu dhe Vasilika Ziu së bashku.

· truall jashtë njollës së objektit me sipërfaqje 29 m2 në raportet sipas pjësmarrjes së tyre në siperfaqen ndërtimore, me nga ½ pjesë për Dhimitraq Ziu dhe Afërdita Ziu së bashku dhe 2 pjesë për Mihallaq Ziu dhe Vasilika Ziu së bashku. 
· Ndërtesë 2 katëshe me sipërfaqje 93.2 m2 (në raportet e sipërcituara)
BAZA LIGJORE:
Ligji 20/2020 “Për përfundimin e proceseve kalimtare të pronësisë në Republikën e Shqipërisë”, neni 22 i tij, VKM nr. 827, datë 30.09.2020 “Për përcaktimin e rregullave të hollësishme për miratimin e dokumentit të pronësisë, të objekteve pa titull pronësie, trojeve të tyre funksionale dhe oborreve në përdorim”.

KOLEGJI ADMINISTRATIV I GJYKATËS SË LARTË

pasi dëgjoi relatimin e gjyqtarit Sokol Sadushi dhe si bisedoi çështjen në tërësi në dhomë këshillimi,

 VËREN:

I. Rrethanat e çështjes

1. Nga fashikulli i gjykimit rezulton se paditësit kanë aplikuar pranë Agjencisë Shtetërore të Kadastrës, (në vijim ASHK) Drejtoria Vendore Korçë me kërkesën nr. 167 prot., datë 15.10.2018 si dhe kerkesën nr. 1722 prot., datë 03.02.2021 për kalimin në pronësi të ndërtimit të ngritur para datës 10.08.1991 dhe truallit funksional, të ndodhur në ZK 8561 të qytetit të Korçës. 

2. Nga të dhënat e administruara pranë ASHK-së, rezulton se pasuria për të cilën kanë aplikuar paditësit pozicionohet në pasurinë 3/1100, vol. 46, faqe 135 dhe ndërtimi objekt kërkese figuron vetëm në hartën treguese të pasurisë.

3. Në kuadër të shqyrtimit të kërkesës ASHK, Drejtoria Vendore Korçë ka kryer verifikimin faktik të pasurisë, dokumentuar me “Procesverbalin e verifikimit në terren”. Pas hartimit të genplanit, ASHK Drejtoria Vendore Korçë ka vijuar procedurat e afishimit publik për një afat 30 ditor pranë Drejtorisë së Përgjithshme të ASHK-së dhe Bashkisë Korçë dhe në kushtet kur nuk janë paraqitur pretendime nga palë të treta është vijuar me marrjen e vendimit nr. 50 datë 27.04.202, me të cilin është vendosur: “Pranimin e kërkesës për miratimin e dokumentit të pronësisë të objektit pa titull pronësie, në ZK 8561, Korçë në emër të subjektit: Dhimitraq Ziu … për sipërfaqje ndërtimi 85.5 m2…”

4. Pala paditëse me datë 15.06.2021 ka paraqitur ankim administrativ në Drejtorinë e Përgjithshme të ASHK Tiranë. 

5.  Ndodhur në këto rrethana pala paditëse me datë 12.08.2021 i është drejtuar Gjykatës Administrative të Shkallës së Parë Korçë me kërkesëpadinë objekt gjykimi.

6. Gjykata Administrative e Shkallës së Parë Korçë me vendimin nr. 502, datë 17.12.2021 ka vendosur: “Nxjerrjen jashtë juridiksionit gjyqësor të padisë me paditës Dhimitraq Ziu, Mihallaq Ziu...”

7. Gjykata vlerëson se bazuar në nenin 66 të ligjit nr. 20/2020 “Për përfundimin e proceseve kalimtare të pronësisë në Republikën e Shqipërisë” subjektit të interesuar i njihet e drejta e ankimit ndaj akteve administrative të nxjerra nga Drejtoria Vendore e ASHK-se dhe mandej e drejta e ngritjes së padisë në gjykatën administrative. Në rastin konkret gjykata konstaton se pala paditëse ka zgjedhur ankimin administrativ si mjet për rivendosjen e të drejtave të saj që pretendon se i janë cenuar nga vendimi objekt gjykimi prej palës së paditur ASHK, Drejtoria Vendore Korçë. Ankim është nisur më datë 15.06.2021 dhe në datën 12.08.2021 është depozituar padia në gjykatë, ndërkohë që nuk rezulton që struktura e posaçme për ankimet të ketë disponuar me vendim lidhur me ankimin e paditësve. Është fakt që kjo strukturë nuk ka marrë një vendim brenda afatit 30 ditor nga paraqitja e ankimit siç përcaktohet në nenin 140 të Kodit të Procedurave Administrative, por gjykata vlerëson se neni 66 i ligjit 20/2020 parashikon ankim në gjykatë ndaj vendimit të strukturës së posaçme për ankimet. Në këtë rast ligjvënësi nuk ka parashikuar të drejtën e ankimit gjyqësor edhe nga data e mbarimit të afatit ligjor të shqyrtimit të ankimit nga kjo strukturë dhe në këtë aspekt përsa kohë që nuk ka një vendimmarrje të strukturës për ankimet, vlerësohet se çështja nuk i përket juridiksionit gjyqësor, por juridiksionit administrativ. Ankimi administrativ gjen rregullim edhe në nenin 65 të ligjit nr. 111/2018 “Për kadastrën”. Në këtë dispozitë parashikohet se subjekti i interesuar ka të drejtë të paraqesë ankim pranë strukturës përgjegjëse për ankimet në rastet e mosveprimit të ASHK-së dhe në bazë të vendimmarrjes ose jo , me kalimin e afatit ka të drejtët ti drejtohet gjykatës. Pra, në këtë rast në ndryshim nga neni 66 i ligjit  nr. 20/2020 ligjvënësi ka njohur të drejtën e ngritjes së padisë edhe në rastet kur struktura e ngarkuar me shqyrtimin e ankimit nuk ka vepruar me shqyrtimin e tij brenda afatit 30 ditor nga depozitimi i tij. Në analizë për sa më sipër çmohet se pala paditëse nuk ka plotësuar kushtet ligjore për t’ju drejtuar gjykatës me padi për sa kohë ka investuar gjykatën duke kërkuar realizimin e një të drejte gjyqësish pa u shqyrtuar ankimi në rrugë administrative nga struktura e posaçme për ankimet.
8. Kundër vendimit të Gjykatës Administrative të Shkallës së Parë Koçë ka ushtruar rekurs me datë 17.01.2022 pala e paditur ASHK, Drejtoria Vendore Korçë, e cila ka kërkuar ndryshimin e vendimit dhe dërgimin e çështjes për vazhdimin gjykimit me të njëjtën trupë gjykues. Në rekurs pala e paditur ka pretenduar ndër të tjera se:

· Në dosjen e gjykimit ka rezultuar e provuar se pala paditëse ka ezauruar rrugën e ankimit administrativ pasi pas njoftimit mbi aktin administrativ, ankuesi ka nisur në datë 15.06.2021 ankimin në ASHK-Drejtoria e Përgjithshme. 

· Ka rezultuar se deri në datën 12.08.2021 datë kur është depozituar kërkesëpadia, ASHK-Drejtoria e Përgjithshme mbi strukturën e posaçme për ankimet nuk ka dalë më vendimin përfundimtar brenda afatit ligjor konform dispozitave të Kodit të Procedurave Administrative afatit 30 ditor bazuar në nenin 132 të tij. Pas kalimit të afatit paditësit i ka lindur e drejta për t’ju drejtuar gjykatës konform nenit 16 pika 1, neni 17 dhe pika dh e nenit 18 të ligjit nr. 49/2012.

· Vlerësimi i gjykatës se në kushtet kur ende struktura e posaçme nuk ka dalë me vendim mbi ankimin administrativ, paditësi nuk mund ti drejtohet gjykatës vjen në kundërshtim me ligjin. Në kushtet kur kërkuesi ka gjykatën organi publik është në pamundësi objektive dhe ligjore për të vlerësuar dhe shqyrtuar ankimin të cilit i kanë kaluar afatet ligjore. 

· Rezultoi e provuar se paditësi ka bërë ankim administrativ dhe organi publik nuk ka dalë me vendim përfundimtar brenda afateve ligjore. Një vlerësim tjetër i Drejtorisë konsiston në faktin se me hyrjen në fuqi të ligjit nr. 20/2020 në nenin 66 pika 4 legjislatori ka vlerësuar se ankimi administrativ nuk është kusht për ngritjen e padisë në gjykatë. Pala e cila ka përfituar sipas dispozitave të ligjit 20/2020 në vlerësim të të drejtave të tij të fituara, apo për të cilat kërkon të realizojë të drejta, ka diskrecionin mbi përzgjedhjen e juridiksionit. 

· Çështja ndodhet brenda juridiksionit gjyqësor, pasi është ezauruar ankimi administrativ dhe palës paditëse i ka lindur e drejta e padisë konform dispozitave të ligjit 49/2012 në kushtet e mosveprimit administrativ.

II. Vlerësimi i Kolegjit Administrativ 

9. Kolegji Administrativ i Gjykatës së Lartë (në vijim Kolegji) vlerëson se pretendimet e ngritura në ankimin e veçantë, të parashtruara në pjesën hyrëse të këtij vendimi nga pala e paditur ASHK, Drejtoria Vendore Korçë kanë mbështetje ligjore dhe për këtë shkak vendimi i Gjykatës Administrative të Shkallës së Parë Korçë duhet të prishet dhe çështja të kthehet pranë kësaj gjykate për vijimin e gjykimit.

10. Neni 9 i ligjit nr. 49/2012 parashikon se “1. Gjykata në çdo fazë dhe shkallë të gjykimit, qoftë edhe kryesisht, kur konstaton se çështja nuk bën pjesë në juridiksionin gjyqësor, merr vendim për nxjerrjen e çështjes jashtë juridiksionit dhe dërgimin e akteve organit kompetent”. Kolegji në interpretim të dispozitës së sipërcituar vlerëson se gjykatat në çdo fazë të shqyrtimit gjyqësor kanë detyrimin ligjor të bëjë vlerësimin e çështjes nëse ajo i përket juridiksioni gjyqësore ose jo, verifikimi ky i cili bëhet kryesisht ose me kërkesë të palëve. Ky detyrim lidhet ngushtësisht me respektimin e nenit 16 të ligji nr. 49/2012 për “shterimin e ankimit administrativ”, pasi lidhet me të drejtën e paditësit për t’iu drejtuar ose jo rrugës gjyqësore për të mbrojtur të drejta e tij. Kjo dispozitë parashikon se: “1. Padia ndaj veprimit administrativ mund të ngrihet vetëm pas shterimit të ankimit administrativ. 2. Përjashtohen nga ky rregull rastet kur: ligji nuk parashikon organ më të lartë për paraqitjen e ankimit administrativ, ose kur organi më i lartë administrativ nuk është konstituuar; ligji parashikon shprehimisht të drejtën për t'u ankuar ndaj veprimit administrativ drejtpërdrejt në gjykatë; organi më i lartë në shqyrtimin e një ankimi administrativ ka cenuar, me vendimin e tij, të drejtat apo interesat personalë të ligjshëm të një personi, i cili nuk ka qenë palë në procedimin administrativ”.

11. Kolegji, duke u kthyer në çështjen konkrete, konstaton se pala paditëse kërkon ndryshimin e vendimit nr. 50, datë 27.04.2021 të palës së paditur për miratimin e kërkesës për kalimin në pronësi të objektit pa titull pronësie dhe truallit funksional. Ashtu sikurse rezulton edhe nga aktet e dosjes, por edhe nga pretendimet e palës paditëse, rezulton se më datë 15.06.2021 është ushtruar ankimi administrativ pranë ASHK, Drejtoria Qendrore Tiranë. Kjo e fundit nuk ka marrë në shqyrtim dhe  nuk ka dal me vendim mbi ankimin administrativ të paraqitur nga pala paditëse. Më datë 12.08.2021 rezulton se pala paditëse i është drejtuar Gjykatës Administrative të Shkallës së Parë Korçë me padinë objekt gjykimi.
12. Kolegji çmon se për sa kohë paditësi ka ndjekur rrugën administrative të ankimit pranë organit më të lartë dhe ky i fundit nuk e ka marrë në shqyrtim brenda afatit 30 ditor, duke mos disponuar me vendim përfundimtar, atëherë paditësit i ka lindur e drejta për t’iu drejtuar rrugës gjyqësore për të mbrojtur të drejtat që pretendon se i janë cenuar. Sipas ligjit nr. 111/2018 “Për kadastrën”, neni 65 parashikon “Ankimet kundër Agjencisë”: “1. Administrativisht, kundër akteve kadastrale ose mosveprimeve të Agjencisë paraqitet ankim te struktura përgjegjëse për ankimet, sipas përcaktimeve të Kodit të Procedurave Administrative. 2. Pas shqyrtimit të ankimit, sipas dispozitave të Kodit të Procedurave Administrative, kërkuesit i lind e drejta e ankimit gjyqësor brenda 45 ditëve nga njoftimi i vendimmarrjes mbi ankimin apo nga data e mbarimit të afatit ligjor të shqyrtimit të ankimit, në rastin mosveprimit të ASHK-së”. 

13. Siç rezulton nga dispozita e sipërcituar, Kolegji vlerëson se pala paditëse për aktet administrative ose për shkak të mosveprimit të ASHK, për të cilat pretendon se i janë cenuar të drejtat, ka të drejtë të ankohet pranë strukturës përgjegjëse për ankimet dhe në bazë të vendimmarrjes ose jo, personi i cenuar me kalimin afatit ka të drejtë t’i drejtohet gjykatës. Vetëm në këtë rast paditësit i lind e drejta për të ndjekur rrugën gjyqësore, duke paraqitur ankimin përkatës, brenda afatit dhe kritereve të përcaktuara nga ligji. Në rastin objekt gjykimi paditësi ka paraqitur ankim administrativ dhe organi publik edhe pse ka kaluar afati 30 ditor i shqyrtimit të ankimit, bazuar në nenin 140 të Kodit të Procedurave Administrative, nuk është shprehur me vendim përfundimtar. Në kushte kur pala paditëse ka paraqitur ankim administrativ dhe organi publik nuk e ka marrë në shqyrtim ankimin edhe pas kalimit të afatit  30 ditor, paditësi i është drejtuar me padi gjykatës. Pra, Kolegji veren se palës paditëse i ka lindur e drejta për t’iu drejtuar rrugës gjyqësore për mbrojtjen e të drejtave, për sa kohë ky ankim nuk është shqyrtuar nga organi më i lartë. Këto përfundime janë në përputhje edhe me praktikën e unifikuar gjyqësore, sipas vendimeve nr. 1, datë 26.11.2010 dhe nr. 4, datë 30.05.2011 të Kolegjeve të Bashkuara të Gjykatës së Lartë, si dhe me praktikën aktuale të Kolegjit Administrativ të Gjykatës së Lartë (shih vendimin 00-2020-17, datë 11.05.2020; vendimi 00- 2020 – 19, datë 11.05.2020).
14. Gjithashtu, ligji nr. 20/2020 “Për përfundimin e proceseve kalimtare të pronësisë në Republikën e Shqipërisë” në nenin 66 parashikon: “1. Struktura e posaçme për ankimet administrative, e ngritur sipas legjislacionit për kadastrën shqyrton ankimet administrative ndaj akteve dhe ndaj veprimeve ose mosveprimeve administrative të ASHK-së, që kanë të bëjnë me proceset kalimtare të parashikuara në këtë ligj. 2. Ankimi administrativ ushtrohet dhe shqyrtohet në përputhje me afatet dhe rregullat e parashikuara në Kodin e Procedurave Administrative, përveç rasteve kur në këtë ligj parashikohet ankimi drejtpërdrejt në gjykatë. Vendimi i nxjerrë në bazë të ankimit administrativ, që shfuqizon, anulon, deklaron pavlefshmërinë, ose ndryshon përmbajtjen e aktit administrativ që është regjistruar, pasqyrohet në seksionin e pronësisë së kartelës së pasurisë së paluajtshme. 3. Kundër vendimit të strukturës së posaçme për shqyrtimin e ankimeve administrative mund të bëhet ankim në gjykatën administrative kompetente, sipas legjislacionit në fuqi për gjykatat administrative dhe gjykimin e mosmarrëveshjeve administrative. 4. Paraqitja më parë e ankimit administrativ, sipas parashikimeve të këtij neni, nuk është kusht për ngritjen e padisë në gjykatë.”
15. Kolegji duke marrë në vlerësim parashikimet e ligjit të posaçëm rezulton se pala paditëse, për të drejtat e pretenduar si të shkelur, nuk ka detyrimin të ezaurojë ankimin në organin administrativ dhe pasi organi publik shprehet ose nuk shprehet për këtë ankesë pas kalimit të afateve, subjektit të interesuar i lind e drejta për t’iu drejtuar gjykatës. 
16. Për sa më sipër, Kolegji vlerëson se vendimi i gjykatës, për nxjerrjen jashtë juridiksionit gjyqësor të kësaj çështje duhet të prishet dhe çështja të dërgohet për gjykim në Gjykatën Administrative të Shkallës së Parë Korçë.

PËR KËTO ARSYE,

Kolegji Administrativ i Gjykatës së Lartë mbështetur në nenin 9 të ligjit nr. 49/2012 “Për gjykatat administrative dhe gjykimin e mosmarrëveshjeve administrative”, i ndryshuar 

VENDOSI:

Prishjen e vendimit nr. 502, datë 17.12.2021 të Gjykatës Administrative të Shkallës së Parë Korçë.

Dërgimin e çështjes për vazhdimin e gjykimit në Gjykatën Administrative të Shkallës së Parë Korçë.
Tiranë, më 17.02.2022

1

